
Cyflwyniad Y Brifysgol Agored yng Nghymru i Ymchwiliad y Pwyllgor Materion Cymreig:

Cynhwysiant Digidol yng Nghymru (Ionawr 2009)

· Ynghylch y Brifysgol Agored yng Nghymru
Sefydlwyd y Brifysgol Agored ym 1969 ac fe gofrestrodd y myfyrwyr cyntaf ym 1971.  Mae'n arwain y byd mewn cynnig cyfleoedd dysgu o bell hyblyg ac arloesol ar lefel addysg uwch (AU).   Mae'n agored i bobl, lleoedd, dulliau a syniadau. Mae'n hyrwyddo cyfleoedd addysgol a chyfiawnder cymdeithasol drwy gynnig addysg brifysgol o'r safon uchaf i bawb sy'n dymuno cyflawni eu huchelgais a gwireddu eu potensial.

Mae 6,000 o fyfyrwyr (tua 2,500 o fyfyrwyr cyfwerth ag amser llawn) o bron pob cymuned yng Nghymru yn astudio gyda'r Brifysgol Agored yng Nghymru. Mae'r brifysgol yn cynnig dros 550 o gyrsiau, o sesiynau rhagflas i gyfleoedd i uwchraddedigion ac mae tri allan o bob pedwar o fyfyrwyr y Brifysgol Agored yn dal i weithio tra'u bod yn astudio. Mae gan 8% o fyfyrwyr y Brifysgol Agored yng Nghymru anabledd y maent wedi'i ddatgan a chyda pholisi derbyniadau agored, does dim angen cymwysterau i astudio at safon gradd - mae dros draean o'n myfyrwyr israddedig yng Nghymru'n dod atom heb y cymwysterau mynediad safonol i brifysgol

Yng Nghaerdydd mae canolfan weinyddu'r Brifysgol Agored yng Nghymru ac mae ganddi 13 o ganolfannau tiwtora ledled Cymru hefyd.  Mae ganddi 300 o staff addysgu rhan-amser ar hyd ac ar led y wlad yn addysgu cyrsiau ac yn cynnig cymorth i fyfyrwyr. Trosglwyddodd y Brifysgol Agored yng Nghymru i drefniadau ariannu addysgu a dysgu Cyngor Cyllido Addysg Uwch Cymru(HEFCW) yn 2005/6.

· Cynhwysiant Digidol yng Nghymru

Mae ein sylwadau'n canolbwyntio ar fanteision cynhwysiant digidol i addysg. Mae hyn yn cynnwys, ond nid yw'n gyfyngedig, i'r potensial sydd gan dechnoleg ddigidol i wella'r cysylltiadau rhwng addysg (uwch) a'r economi, cynyddu mynediad i ddeunyddiau a chyfleoedd dysgu, cynnig mwy o gyfleoedd i bobl ddysgu i safon uchel, a gallu Sefydliadau Addysg Uwch yng Nghymru i gystadlu yn y farchnad fyd-eang a rôl y llywodraeth mewn perthynas â'r uchod.

Croesawn y gydnabyddiaeth yn Rhagair y Gweinidog i Gynllun Gweithredu Cynhwysiant Digidol Llywodraeth y DU bod “inequality in the use and application of digital technologies is a new driver of social exclusion in the 21st century, which risks accelerating existing social divides and creating new ones. Digital exclusion is a symptom of wider exclusions, but also a cause”
. Mae hyn yn berygl arbennig o ran sgiliau lefel uchel a gallu'r rhai mwyaf difreintiedig i gael gafael ar gyfleoedd i ddysgu (ac i fynd ymlaen i weithio a chyfrannu at yr economi ar lefel leol a chenedlaethol). Rydym yn tynnu sylw hefyd at grwpiau megis gofalwyr a'r rhai hynny ag anabledd, lle mai dysgu ar-lein ydy'r unig ddewis realistig o bosibl. Mae'r Brifysgol Agored yn ystyried bod y ddau grŵp hyn yn bwysig wrth ehangu mynediad i addysg uwch.

Mae ehangu mynediad i addysg uwch i bobl o gefndir amrywiol yn un o amcanion pwysicaf Llywodraeth Cynulliad Cymru ac mae hefyd yn greiddiol i genhadaeth y Brifysgol Agored. Gellid a dylid hwyluso hyn drwy ddarparu mwy o gyfleoedd dysgu ar-lein. Er enghraifft mae'r Brifysgol Agored yn darparu adnoddau addysgol agored am ddim i ddefnyddwyr ar iTunes U
, You Tube 
a'i gwefan OpenLearn
, yn ogystal â phresenoldeb ar wefannau rhwydweithio cymdeithasol megis MySpace a Facebook. Mae'r rhain yn golygu bod dysgu o'r radd flaenaf ar gael unrhyw le a gallant fod yn gam cyntaf at addysg uwch. 

Fodd bynnag wrth i'r Brifysgol (a darparwyr addysg eraill) symud tuag at fwy o gyfleoedd dysgu ar-lein mae'n bosibl y bydd hyn yn gwrthdaro â'r polisi o ehangu mynediad, oherwydd diffyg cyfleusterau TGCh o ansawdd da mewn cartrefi incwm is, ac mewn rhai ardaloedd gwledig mwy anghysbell.

Mae'r Brifysgol Agored wedi ymgynghori â myfyrwyr ac ymholwyr sydd wedi cael problemau cael gafael ar TGCh ar gyfer astudio, ac mae wedi tynnu sylw at rai pwyntiau a all fod o gymorth wrth ddatrys y broblem fynediad uniongyrchol a'r goblygiadau polisi ehangach
. Ymhlith y rhain mae datblygu caledwedd TG "sylfaenol" rhatach (efallai gyda chymhorthdal hyd yn oed ar gyfer defnyddwyr targed), a chan fod Llywodraeth y Cynulliad eisoes wedi ymrwymo i gynllun peilot i roi gliniadur am ddim i blant ysgol, awgrymwn y dylid ystyried y mater hwn fel rhan o waith cynllunio'r cynllun peilot hwnnw (h.y. a ddylid targedu'r cymorth a roddir ar ffurf caledwedd TG i raddau mwy ac a ddylid edrych ymhellach na phlant ysgol yn unig a chynnwys teuluoedd a chymunedau at ddibenion addysgol ac economaidd), symleiddio a safoni cymorth TGCh i raddau mwy a chynyddu'r ddarpariaeth ddiwifr sydd am ddim (yn arbennig fel rhan o bolisïau datblygu tai cymdeithasol a datblygu gwledig, canolfannau cymunedol, fel rhan o'r grant cyfleusterau i'r anabl, ac mewn parciau busnes).

O'i gwneud hi'n haws cael gafael ar ddeunyddiau dysgu, mae gwefannau (megis Hanes Cymru a'i Ffynonellau gan y Brifysgol Agored a fydd yn cael ei lansio cyn bo hir) yn dwyn ynghyd adnoddau amlgyfrwng sy'n helpu i ddarparu profiad dysgu cyflawn. Er enghraifft, bydd gwefan Hanes Cymru a'i Ffynonellau yn cynnwys deunydd fideo gan y BBC, cyfweliadau sain, llenyddiaeth, rhestr termau, mapiau a llinellau amser rhyngweithiol, yn ogystal â delweddau. Bydd yn adnodd o ansawdd nid yn unig i fyfyrwyr y Brifysgol Agored, ond i bob athro a myfyriwr Hanes Cymru (bydd yr adnodd hwn hefyd yn gymorth i hyrwyddo Cymru a dealltwriaeth o'i hanes i gynulleidfa fyd-eang). Fel mae gwefannau'n tyfu ac yn dwyn ynghyd mwy o gynnwys amlgyfrwng a mwy o ddeunyddiau i'w llwytho i lawr, bydd arafwch wrth lwytho i lawr a phroblemau colli data yn rhwystr i gael gafael ar ddeunyddiau am ddim ac yn gweithio yn erbyn y bwriad o ehangu mynediad.

Gellid cefnogi ymrwymiad Llywodraeth y Cynulliad i dargedu rhagor o gymorth ariannol i fyfyrwyr o gefndir incwm is 
er mwyn ehangu mynediad drwy fuddsoddi mewn mwy o ddarpariaeth ddiwifr am ddim mewn wardiau Cymunedau yn Gyntaf ac mae'r cynnydd yn rôl y Llywodraeth yn sicrhau bod y gwasanaeth band eang cyflym iawn sydd ar ddod yn cyrraedd cymunedau mwyaf difreintiedig Cymru.  Dylid ystyried hyn fel yr her fawr nesaf i greu mwy o gydraddoldeb a chyfiawnder cymdeithasol drwy ehangu mynediad i addysg. Os mai dim ond rhannau o gymdeithas a'r gymuned fusnes sy'n medru dysgu ar-lein a'r sgiliau lluosog a'r buddiannau economaidd dilynol, yna'r unig ganlyniad posibl fydd mwy o anghydraddoldeb, economi llai cystadleuol a llai o ffyniant
.

Mae gweledigaeth Ofcom ar gyfer cyflwyno band eang cyflym iawn yn cynnwys buddsoddiad a arweinir gan y sector preifat ac a ategir gan fuddsoddiad sector cyhoeddus mewn ardaloedd llai economaidd
.  Mae'n amlwg yn y presennol a'r dyfodol agos, er gwaethaf bwriad BT i dreialu band eang y genhedlaeth nesaf mewn cant o gartrefi yn yr Eglwys Newydd (Caerdydd), y byddai caniatáu i'r farchnad yn unig benderfynu pwy sy'n cael budd o fand eang y genhedlaeth nesaf yn golygu y byddai llawer o rannau o Gymru ar eu colled. Bydd hyn yn cael effaith andwyol o bosibl ar dwf economi wybodaeth a'r berthynas rhwng prifysgolion a busnesau (mawr neu fach), ar allu Cymru i hyrwyddo ei hun fel canolfan dechnegol ac fel economi sgiliau lefel uchel go iawn, ar ehangu mynediad i addysg uwch a hwylustod cymharol y broses o gael gafael ar/lawrlwytho deunyddiau dysgu. 

Ar hyn o bryd, Cymru sydd â'r cyflymder llwytho arafaf ar gyfartaledd a'r uchafswm llwytho arafaf wrth edrych ar ddefnyddwyr offer 'hyd at' 8Mbit/s (fel sydd gan 60% o ddefnyddwyr y DU), o bob ardal/gwlad yn y DU
. Mae Cymru ar ei hôl hi ac mewn perygl o gwympo'n bellach ar ei hôl hi. Ni fydd Virgin Media, y darparwr mawr cyntaf i gyhoeddi ymrwymiad pendant i gyflwyno band eang y genhedlaeth nesaf (50mb), yn ei gyflwyno yng Nghymru yn ystod y cam cyntaf. 

Wrth i Lywodraeth(au) chwilio am ffordd i oresgyn y dirwasgiad a chwilio am fuddsoddiadau carlam, dylid ystyried cynnig mwy o gymorth er mwyn gallu cyflwyno gwasanaeth band eang y genhedlaeth nesaf. Er mwyn sicrhau gwerth am arian, dylid cysylltu unrhyw fuddsoddiad cyhoeddus gydag amcanion penodol y Llywodraeth, megis cyflwyno'r gwasanaeth mewn ardaloedd difreintiedig (ardaloedd llai economaidd Ofcom), bod y seilwaith yn hwyluso cystadleuaeth a dewis o ddarparwyr, a chreu partneriaeth gyda phrosiectau a mentrau eraill Llywodraeth y Cynulliad (e.e. targed cartrefi newydd, cynllun peilot gliniadur am ddim, cymunedau@ei gilydd). Mae Adolygiad Caio a gyhoeddwyd yn ddiweddar
 hefyd yn awgrymu rhai o'r enghreifftiau hyn, ond mae ei awgrym yn erbyn buddsoddiad mawr gan y llywodraeth yn seiliedig ar asesiad o'r farchnad a'r sefyllfa band eang yn y DU, sydd yn gryfach na'r sefyllfa yng Nghymru (y ffigurau isaf o ran band eang yng ngwledydd y DU
 a'r band eang arafaf ar gyfartaledd).  Prosiect yw contract Cymorth Band Eang Arloesol Rhanbarthol Llywodraeth Cynulliad Cymru gyda BT sy'n cymryd y camau ystyrlon cyntaf ar y llwybr band eang.
Lansiodd y Brifysgol Agored wefan newydd yn ddiweddar (Re-launch
) sy'n rhoi mynediad am ddim i adnoddau addysgol, awgrymiadau a syniadau ar sut i ddod o hyd i swyddi, a chyngor ar gael gafael ar gymorth ariannol ar gyfer cyrsiau sy'n codi ffi, gyda'r bwriad o helpu pobl i oresgyn y dirwasgiad. Mae hyn yn enghraifft o ddefnydd cynyddol  y Brifysgol Agored o rith-adnoddau er mwyn cyrraedd myfyrwyr a darpar fyfyrwyr. Fodd bynnag fel y nodwyd eisoes, mae symud tuag at fwy o gyfleoedd dysgu ar-lein yn golygu bod y rhai hynny nad ydynt yn gallu defnyddio'r rhyngrwyd (sy'n cynnwys llawer o'r rhai a fyddai'n cael y budd mwyaf o'r fath adnodd) yn colli allan. Serch hynny, mae'r cyfle i ddysgu drwy gyfrwng adnoddau ar-lein, boed yn y cartref, ar daith, yn y gweithle neu'r ganolfan gymunedol, yn aml yn cynnig y ffordd orau a mwyaf hwylus o wella sgiliau a goresgyn y dirwasgiad. Yr her yw ehangu'r hwylustod hwnnw fel y gall cymaint o bobl â phosibl gael budd o'r gwasanaeth.

Gall TGCh wneud llawer i wella sgiliau sylfaenol y gweithlu yng Nghymru, ond fel y nodwyd eisoes gall wneud cymaint, os nad mwy, i gyflenwi gweithlu sgiliau uwch hyblyg ar gyfer economi sgiliau uwch hyblyg. Mae llawer o ffocws gwleidyddol ar sgiliau sylfaenol a'r diffyg yng Nghymru mewn cymhariaeth â gwledydd/ardaloedd eraill yn y DU a thramor. Fodd bynnag mae'r diffyg sgiliau uwch yn fwy na'r diffyg sgiliau sylfaenol yng Nghymru o gymharu â'r gwledydd ac ardaloedd eraill sy'n cystadlu â ni yn y DU
. Fel mae'r memorandwm gan Addysg Uwch Cymru i ymchwiliad y Pwyllgor Globaleiddio a'i Effaith ar Gymru yn nodi  “the availability of high level skills will be the key driver of net employment growth in Wales and the UK”. Dim ond drwy economi a gweithlu sgiliau uchel y gall Cymru gystadlu ar lefel fyd-eang. Mae aelodau'r gweithlu yng Nghymru yn disgwyl (ac yn parhau i ddisgwyl) y byddant yn newid sgiliau ac yn gwella sgiliau yn ystod eu gyrfa. Mae hyblygrwydd ac ansawdd cyfleoedd dysgu ar-lein a gwneud y defnydd gorau o dechnoleg ddigidol yn golygu bod mwy o gynhwysiant digidol yn cynnig mwy o fanteision i'r gweithlu a'r economi yng Nghymru.

Mae'r Brifysgol Agored yng Nghymru yn gweld llawer iawn o botensial i ehangu cyfranogaeth mewn addysg uwch drwy ddysgu ar-lein, ac mae'n chwilio am ffyrdd o wneud cyfraniad sylweddol i ddarparu cyfleodd fel hyn. Darparu ansawdd ar raddfa ehangach a chynnig addysg uwch i grwpiau sy'n anodd eu cyrraedd. Fodd bynnag o ran cael gafael ar dechnoleg ddigidol ac ansawdd y dechnoleg honno, mae Cymru'n cymharu'n wael â gweddill y DU. Mae sicrhau nad yw ein cymunedau'n colli allan ar fanteision technoleg ddigidol yn hollbwysig yn addysgiadol ac yn economaidd ac yn ganolog i greu Cymru sy'n gymdeithasol deg.

